
DO BHOIRD BHAINISTÍOCHTA AGUS PRÍOMHOIDÍ SCOILEANNA 
NÁISIÚNTA 

 
 

Soiléiriú maidir le húsáid dlisteanach maoinithe caipitíochta 
 
I gcomhthéacs an Bhuiséid i nDeireadh Fómhair 2008, thug an tAire Oideachais agus 
Eolaíochta le fios go raibh sé ar intinn aige na scéimeanna éagsúla deontais a thugann 
maoiniú do bhunscoileanna a chuíchóiriú agus a réasúnú.  Rinne an tAire an ráiteas 
seo ag féachaint dó d’uiríll agus moltaí a rinneadh dá Roinn ag rá go mba cheart an 
córas deontas a shimpliú ar mhaithe le héascaíocht riaracháin agus go mba cheart níos 
mó neamhspleáchais a bheith ag bainistíocht na scoileanna i leith an mhaoinithe a 
chuirtear ar fáil. 
 
Is í is aidhm leis an litir seo ná a shoiléiriú gur ceadaithe caitheamh mar dheontas 
comónta leis an  maoiniú caipitíochta a chuirtear ar fáil i mbliana le haghaidh costas 
ginearálta reatha, agus le maoiniú a chuirtear ar fáil le haghaidh seirbhísí airíochais 
agus rúnaíochta, agus gur féidir leis an mBord Bainistíochta leithdháiltí a dhéanamh 
as an deontas comónta sin de réir a thosaíochtaí féin.  In am tráth, cumascfar an dá 
scéim deontais.  San idirlinn, leanfar den dá dheontas a íoc de réir na n-amlínte atá 
ann cheana agus áireofar ar leithligh iad mar a rinneadh roimhe seo.   
 
Mar is eol duit, cinneadh sa Bhuiséad i nDeireadh Fómhair 2008 go ndíreofaí maoiniú 
i gcomhair leabhar scoile ar scoileanna a bhí laistigh de scéim DEIS (Comhionannas 
Deiseanna a Sholáthar i Scoileanna).  Tá tuairim is €7 milliún á gcur ar fáil chun na 
críche seo i mbliana.  Cuirfear ar fáil do scoileanna DEIS é i bhfoirm íocaí breisithe 
caipitíochta seachas leanúint leis an bpróiseas bliantúil iarratais a bhí ann go dtí seo.  
Tá sé i gceist an maoiniú breise seo a eisiúint chuig scoileanna DEIS go gairid. 
 
Féadann scoileanna nach bhfuil ag fáil maoinithe ó DEIS maoiniú caipitíochta nó 
maoiniú i gcomhair airíochais/rúnaíochta a úsáid chun tacú le scéimeanna cíos leabhar 
nó chun cabhrú le leabhair a sholáthar do dhaltaí aonair áit a measann an Bord gur 
tosaíocht é seo don scoil. 

